
jubileumsgudstenesta 30. august 2026
Foto: I.K. Tordal

Det er ikkje så lett å finna nye ord 
som ikkje er alt er sagt om kong 
Harald. Hans liv og virke har vore 
måla ut for oss med brei pensel 
sidan han gjekk bort, og for mange 
vart det kanskje til dels for mykje 
kongestoff i media ein periode.  

Men frå kyrkja si side må i alle fall dette 
lyftast fram:  kong Harald var ein urokkeleg 
del av kyrkja sitt liv. Han har sjølv stått for 
noko ganske eineståande: då grunnlova 
skulle moderniserast i 2012, ville juristane 
at kongen sin rolle heilt skulle fråkoplast 
livssyn og trussamfunn.  
Statskyrkja var på den tida avvikla i tråd 
med  tidsånda og respekt for mangfaldet 
og pluraliteten, og ein skulle tru det var ein 
enkel sak å vera samd med lovmakarane i 
at kongen i grunnlova måtte stå fritt til å 
tenkja og tru det han ville. 

Men så opplever me altså det underlege: 
kongen tek det sjeldne steget frå å 
vera berre ein sandpåstrøar, til å ha ei 
personleg meining om grunnlova. Han vil 
at grunnlova skal innehalda desse orda: 
«Kongen skal alltid bekjenne seg til den 
evangelisk-lutherske religion».  

Lovmakarane i justisdepartementet fekk 
bakoversveis: skal verkeleg grunnlova vår 
seia at framtidige regentar skal tilhøyra 
den evangelisk- lutherske religion? Ja, 
svarte den gode Harald – nettopp slik vil 
eg ha det.  Og slik vart det.

Og slik er det framleis. Kongen vår er 
linka til kyrkja vår etter si eiga personlege 

overtyding, og akkurat i dag kjennest det 
useieleg trygt og godt.  Kongehuset har 
sanneleg sine stormar å stå i, og  mykje 
og mangt er det å undrast over, når dyner 
vert løfta og skittentøyvasken skjer for 
open scene. Men midt i dette stod kong 
Harald som ei søyle, og med eit ettermæle 
inn mot grunnlova som alltid vil fylgja han: 
han sette foten ned og ville at grunnlova 
skulle vera slik den vart. «Kongen skal 
alltid bekjenne seg til den evangelisk-
lutherske religion».  

Og når ein konge i tillegg til sitt klare 
kyrkjestandpunkt klarar å vera så raus 
og inkluderande for alle i kongeriket sitt, 
og femna alle religionar og etnisitetar,  - 
då må me berre bøya oss i støvet, både 
monarkistar og republikanarar:  Vår gode 
Gud - takk for kong Harald og alt han 
stod for!  

Ynskjer du gravstell?

Ring kyrkjekontoret for prisar og 
info: tlf.  41400035, eller sjå heime-
sida. kyrkja.no/kvam

Hans Majestet Kong Harald. Foto Jørgen Gomnæs, 
Det kongelige hoff

Ei flis blant mange
ANDAKT

Olav Skeie Lid
Redaktør

Våren 1989 låg det ein mann på kne 
på golvet i Norheimsund kyrkje. 
Liten og spe av vekst var han, håret 
var sølvgrått og låg sirleg kjemt 
bakover. 

Odd Tveit var namnet, og han var 
ein av dei mange som gav penger, 
krefter og ikkje minst uendeleg med 
arbeidstimar, for å få realisert den 
kyrkja han lengta etter. Odd hadde 
teke på seg ansvaret for flislegging 
i kyrkja – og flisene var mange. 
Rundt 6000 fliser hadde Odd og 
hans medarbeidarar – stort sett 
pensjonistar - lagt ned, før han ein 
kveld strauk den slitne lua av seg, 
heiste opp arbeidsbuksa som aldri 
ville hengja skikkeleg rundt den 
magre skrotten, strekte sine verkjande 
kne og sa til seg sjølv: No er det gjort. 

No venta berre fugearbeidet. Eit slikt 
arbeid er ikkje så lett å dela opp opp 
over tid– difor vart det avgjort av 
byggjenemnda:  dette skulle gjerast 
på dugnad. Ein laurdag var det difor 
samla ein stor gjeng, kvinner og 

menn, unge og gamle,  som i lag fuga 
heile kyrkja, med tilstøytande rom. 
Men fuging er eit fag, og med så 
mange ufaglærte menneske i saman 
gjekk det som det måtte gå: arbeidet 
vart av ulik kvalitet. Den dag i dag 
kan du difor vandra rundt i kyrkja 
og sjå at fugearbeidet i Norheimsund 
kyrkje er så ymist. Mange stader har 
det blitt sleva fugemasse på flisene, 
andre stader losnar fugene mellom 
flisene. 

Og medan fagfolk sikkert gremmar 
seg litt over dette ujamne golvet, så 
er det for meg blitt eit vakkert bilete. 
Framfor den lysande og oppstadne 
Kristus som Audun Storaas gav oss, 
ligg me som ufullendte brikker i eit 
puslespel. Side om side, ingen er 
viktigare enn andre. Nokon har fine 
og fullkomne fuger, andre har hakk 
og sår, og nokon har skjemmande 
kantar som alle kan sjå.  Men 
tilsaman utgjer me eit bilete på ein 
kyrkjelyd: ufullkomne menneske, 
med hakk og sår – og som alle saman 
slit litt med livet sitt.  Nokon har 

nok fasaden i orden, mens andre 
ber synlege merke etter livet sine 
stormar. Men like fullt: me heng i 
saman, og utgjer dette underlege 
ordet  fellesskap. Ingen er viktigare 
enn andre. Manglar det ei flis, så er 
det så synleg, så synleg.  Her treng me 
alle saman. 

Så neste gong du er i kyrkja: kast eit 
blikk ned på alt det rare fugearbeidet 
som utgjer kyrkjerommet, 
våpenhuset og korridorane.   For 
underteikna er det ein dagleg 
påminning om at Guds fargerike 
kyrkjelyd heng saman i eit ubryteleg 
fellesskap. 

Råmaterialet har vore der heile tida. No er det klipt og 
limt saman, og du kan sjå det heile frå PC-en din heime.

Bygginga av Norheimsund kyrkje torer vera velkjent.  
Den hundreårige draumen vart brått til røyndom i 
slutten av 1980-åra. Kyrkjelyd og folket sjølv tok tak der 
kommune ikkje evna eller ville.  Bygget på Sandvenhaugen 
vart eit symbol på kva ein kan få til når ein lyfter i lag. 

Undervegs vart det filma litt frå tid til annan. No ligg 
dette ute på kyrkja si heimeside. Det meste av filmen er 
via ein sekvens der ein fylgjer arbeidet med å gjera ferdig 
byggesteg II, altså kyrkjelydssalen.  

Frå sjølve reisinga av kyrkjebygget finst det mindre tilfang, 
men noko er kome med. 

Kanskje finst det meir stoff ute blant folk, som me ikkje 
er klar over? Ta gjerne kontakt, slik at dette kan bli lagra, 
vist – og teke vare på for ettertida. 

Filmen finn du på https://www.kyrkja.no/kvam, om du 
rullar heilt nederst på framsida, eller du finn den under 
fana ”Nytt/Bidra”.

Sjå film frå bygginga av Norheimsund kyrkje!

Trusopplæringa -  kyrkja sitt hjarteslag
Salmeverspugging  og bibelsoge 
i skulestova er definitivt 
tilbakelagt. Kyrkja har for lengst 
innsett at trusopplæring må 
kyrkja sjølv ta på alvor inn mot 
komande generasjonar. Midlar 
er komne, folk er tilsett – også i 
Kvam.

Mampion er sjefen over alle sjefar for 
trusopplæringa. Kateketen vår har ei 
hand med i det meste, sjølv om det 
er konfirmasjonsundervisninga som 
er hennar hovudansvar, saman med 

prestane.  

Solveig er kyrkjelydspedagogen  
vår, med eit stort hjarta for at den 
oppveksande slekt også kan få læra 
å kjenna Han som er kyrkja sin 
grunnvoll. 

Denne hausten vil det vera endå 
fleire i sving med trusopplæring: 
både Marte Ølfarnes og Julie 
Haaberg vil vera å sjå på 
trusopplærings-tiltaka våre.  

Ambisjonane våre og behova ute er 
langt større enn ressursane. Difor 
er det godt å sjå at trufaste gjevarar 
som les kyrkjebladet, støttar oss med 
dette arbeidet. 

I dette bladet finn du ein giro – og 
alt du gjev via den, anten det er på 
konto eller på Vipps, går uavkorta 
til trusopplæringsarbeidet i kyrkja i 
Kvam.

Nedanfor er aktivitetsplanen for 
trusopplæringa hausten 2026:

Astrid og Vilja på krølletreff. Foto: N. R. Markhus Ill. foto legoklubb. Foto: Dnk - Kirkerådet

Det sparkar godt i veggene i Norheimsund kyrkje 
når 60 konfirmantar skal ristast saman.  Me 
er ved oppstarten av eit nytt konfirmantår, og 
konfirmantlærar Mampion hadde snekra saman 
eit program til gagn for både kropp og sjel, saman 
med prestane Vetle og Norunn.

60 stk 14- og 15-åringar skal finna saman på ein ny 
arena. Det er så mykje som er nytt og framandt?  

Språket i kyrkja er annleis, symbola er mange, 
tonane er ikkje som på Spotify – og kvifor har 
presten i Vikøy så lite hår? 

Men det går seg til. Og når maten er god og vel 
fortært, og ein har landa litt med heile seg i dette rare 
bygget som ei kyrkje er, - så går det fint av å gle seg 
til konfirmasjonen alt no. Og dessutan skal det vera 
konfirmantleir i februar! 

KICK-OFF  FOR  KONFIRMANTANE

No er vedtaket gjort: det blir kapper 
på konfirmantane våre til våren. 
Det har vore mange rundar, mykje 
vekting av argument fram og tilbake 
hos både stab og sokneråd, - men 
slik blir det heretter.  Skinande 
kvite og nystrokne skal dette årets 
konfirmantkull få innvia dei nye 
kappene. 

Kvam gjer dermed som så mange andre 
kyrkjelydar: me let konfirmasjonsdagen 
vera ein dag der alle er like, og der 
ingen skal kjenna at lommebok, stilling 
og stand skaper skilje. Jau, det er 
vakkert med bunadskledde ungdomar 
– og dei kan få skina om kapp med 
maisola resten av dagen. Men akkurat 

under gudstenesta i kyrkja tenkjer me 
at det er viktigare enn nokon gong å 
syta for å visa at me alle er like, og at 
me vil motarbeida utanforskap. Kyrkja i 
Kvam har også fått fleire oppmodingar 
i tidlegare år,  frå både foreldre og 
konfirmantane sjølve, om å gå over til 
å nytta kapper. Det gjer oss trygge på at 
dette er ei rett avgjerd.  
Eit siste moment som har vore viktig, 
er det reint symbolske: konfirmasjonen 
er ei stadfesting av dåpen. Kappene 
er med og viser oss samanhengen 
mellom den kvite dåpskjolen og 
konfirmasjonen. Her går det ei linje 
– og den linja får konfirmantane vera 
med og visa.

Kappekledde konfirmantar våren 2027

Illust.foto: Dnk - Helene Moe Slinning

Maylinn og Sigrid i godt samspel under Kick-off-aktivitetane rundt Norheimsund 
kyrkje. Foto: N. R. Markhus og V. K. Eide

Diktaren Jakob Sande sitt liv og si dikting var i fokus 
under føremiddagstreffet i Øystese 1. september.  
Toralf Baldersheim kom til sine eigne – det var mykje 
attkjennande hovudnikking undervegs i programmet. 

Føremiddagstreffa i kyrkja er for lengst etablert som 
ein god møtestad. Her vert ulike føredragshaldarar 
inviterte, - og denne gongen var det altså pensjonert 
kultursjef og mangesyslar Toralf Baldersheim som vitja 
oss. 

Han har Jakob Sande på innsida etter tallause 
foredrag om diktaren, og sjølv om han sprengde alle 
tidsrammer med sitt foredrag på nær halvannan time, 
så hang dei frammøtte ved hans lepper, og levde seg 
inn i både Maren frå Kleppeskaret, vesle Daniel og 
Marian, det stygge barnet. Jakob Sande treffer oss alle 
– og vestlendingar mest. 

«I morgon skal eg byrja på eit nytt og betre liv, - trur eg»

Føredragshaldar Toralf Baldersheim. Foto: O. S. Lid

Føremiddagstreffa hausten 2026

	 - Torsdag 1. oktober i Norheimsund kyrkje: Prest, komponist og musikar Ragnar Tesdal
	 - Tysdag 3. november i Ålvik kyrkje: Me viser historisk film om Ålvik
	 - Torsdag 3. desmber: Adventssamling ved staben 

Ver velkomen! 

50-års konfirmantjubilantar i Vikøy

1. rekkje frå venstre: Marit Tolo, Ingegjerd Pedersen Lid, Norunn Repål Løyte, Marit Tombre, Oddbjørg Lysen Kjelby, Anne Sigrid Totland, Gerd Haldis Bråten, Tone 
Bruland, Neteland
2. rekkje frå venstre; Arnhild Skutlaberg, Kari Rosseland, Gerd Tveiten, Anne Berit Holt. Bente (Byrkjeland) Ervik, Wenche (Pedersen) Barane, Aud Neteland, Jane 
(Haugstad) Kjøllberg, Signe Kristin Rosseland Knutsen, Gudrun Skeie Langeland, May-Britt (Norheim) Røyrvik
3. rekkje frå venstre: Arnt Gamlemshaug, Hans Hermann Luth-Hansen, Dag Rune Lid, Frode Neteland, Håkon Tørvik, Kjell Steinar Fosso, Ivar Sørheim, Geirmund 
Storaas, Torgeir Augestad, Terje Egil Torvik
4. rekkja: Helge Steine, Per Røberg, Einar Magne Horvei, Halle Vangdal, Henry Øye. FOTO: O.S. Lid

50-års konfirmantjubilantar i Øystese

Onsdag 25. november kl 
19.00 vert det igjen FEST PÅ 
KJERKA i Øystese kyrkje. Kvam 
trekkspelklubb stiller opp, til stor 
glede for oss alle. Kvammakoret 
vert også med oss. 

Frå hovudkontoret kjem 
regionssekretær Vigdis Alte. Ho er 
ein dyktig formidlar, og vil fortelja 
om arbeidet blant sjøfolk og 
nordmenn i utlandet – deriblant 
alle som ferierer i Syden. Guds 
ord vil ho også dela med oss.

Vafler og kaffi blir det sjølsagt – 
fast sjømannskyrkjekost gjennom 
alle år, og høve til drøs.  Utlodning 
til inntekt for Sjømannskyrkja 
sitt viktige arbeid i utlandet og i 
Nordsjøen høyrer også med. 

Arne O Øystese vil 
fortelja frå tenesta 
si som prest, med 
fylgjande overskrift: 
«Frå Sjømannsprest til 
sokneprest»

Hjarteleg velkomne!
                                                   
Komiteen for Fest på 
kjerka

FEST PÅ KJERKA

Bilete frå fjorårets Fest på kjerka i Øystese.

1. rekkje frå venstre: Ingvild (Stuve) Arnesen, Sigrunn Børven Hammer, Signe Slettemark, Inger Lise (Skeie) Bakkelid, Wibecke Kalland Bruvik
Rekkje nr. 2: Olaug (Jakobsen) Eide, Gjertrud Botnen Aalmo, Marit Johannessen Steine, Liv Hildegunn Soma Langeland, Else Marie Nesheim, Gunvor 
Mo Norstein, Asgeir Straume (prest)
3. rekkje : KjerstiBerge , Ellinor (Tjosås) Tordal, Signy Berge Solheim, Reidar Bjørke, Svein Hovland, Halvor Torpe, Lars Frode Øystese ,
Rekkje nr. 4: Håkon Soldal, Gjermund Klyve, Einar Fiksen, Jostein Rykkje, Arild Rykkje, Torkjell Stangeland, Håvard Stensvand, Kjell Arne Flotve, Lars 
Øyvind Ålvik, Svein Sekse, Sigurd Langeland, Lars Arvid Oma.

Storslått feiring 3 dagar til ende for Strandebarm kyrkje
Dei gjer ikkje ting halvvegs i Strandebarm: når 
katedralen deira skulle feira sine 150 år, så skulle det 
skje med stil. Noko mindre enn tre dagar ville verta 
reint for puslete. Og fest vart det. 

Men oppstarten vart underleg: vår gode kong Harald 
døydde same dag som festen skulle ta til. Skulle me avlysa 
det heile? Tida var knapp, og avgjerda måtte takast fort. I 
samråd med kyrkja sentralt og aktørane, vart me samde: 
eit jubileum som dette var i kongen si ånd, og måtte 
kunna gjennomførast.  Me minnest kongen vår med både 
song og stille på alle samlingane i kyrkja.

KONSERT
Konsert med Herborg Kråkevik skulle innleia jubileet, 
men av respekt for kongen sin bortgong same morgon, 
heldt sokneprest Vetle Karlsen Eide eit minneord fyrst, 
etterfylgd av 1 minutts stille. 

Så starta Herborg konserten med å få alle tilhøyrarane 
med på allsong av ”Fager kveldsol smiler”. Det vart ei fin 
stund og du kan høyra opptak av det på Facebook-sida til 
Strandebarm kyrkje.
Midt i koret i den nyrestaurerte kyrkja gav så Herborg 
dei over 300 tilhøyrarane eit solid utval av sitt rikhaldige 
og allsidige repertoar. Her var «Den fyrste song», her 
var «Fagert er landet», - og her var burleske parodiar på 

både kjendisar og krossdøler, alt bunde smidig saman av 
hennar to musikalske fylgjesveinar, Helge Lilletvedt på 
piano og Torbjørn Økland på gitar og trompet.
På slutten kom Johannes Sekse i Ullensvang mållag fram 
og kunne overrekkja nynorsk målpris til Herborg.

FJELLTUR
Laurdag gjekk det slag i slag, med rikhaldig program. 
Dei sprekaste og morgonfriske starta 08.15, der frivillige 
hjalp og kjørte dei til Øvre Hålandsdalen,  kl. 9 starta den 
gamle turstien over til kyrkja i Strandebarm. Den er svært 
bratt i starten og inneheld to stigar, den lengste over 4 
meter lang.  

Johannes Børsheim var turleiar for dei 20 som vart med, 
på den diverre ganske regntunge føremiddagen.

VM I ROING
I kyrkjelydshuset var det eit jamt renn av menneske som 
ville få med seg VM i roing av strandebarmarar, den 
kjende trebåten vel og merka! Mange nytta høvet til ein 
matbit, medan dei såg «live-streaming» av roiniga på 
storskjerm. Litt tekniske problem i starten, men etterkvart 
kunne ein sjå at båt nr. 1 med Svein Rosseland og Knut 
Øystein Fosse leia, og vann av dei 8 båtane som var med. 
Mange av roarane hadde kledd seg i flotte, gamle kle i 
anledning 150-års jubileet. 

Herborg Kråkevik saman med pianist Helge Lilletvedt. Foto: I.K. Tordal

Spreke born og vaksne forserte den bratte stigen i tur og orden. Foto: O. S. Lid

Hallgeir Berge var ”speaker” på kyrkjelydshuset og gav vinnarane Svein 
Rosselannd og Knut Øystein Fosse premiear. Foto: M.M. Tordal

Storslått feiring 3 dagar til ende for Strandebarm kyrkje

Nede ved målgongen, prestegardsnaustet, stod Ole 
Gjerde, idéhavar til eventet, klar med flagget. Mange 
møtte opp og heia kapproarane i land. Premien til 
vinnarane var to mini-strandebarmarar til å ha blomar i.

Etter roinga fekk borna ei munter stund med klovnane 
Tipp og Topp i kyrkja. 
  

Og etter det, fekk dei vaksne ein grundig historietime frå 
Arne Gjerstad i redaksjonsnemnda av jubileumsboka. 
Boka kan forøvrig enno kjøpast frå kyrkjekontoret, om du 
ikkje fekk anledning under jubileet.

JUBILEUMSKONSERT
Laurdagskvelden var det eit nytt musikalsk høgdepunkt: 
lokale songarar og musikarar hadde sett kvarandre i 
stemne inne i kyrkja, og med eit nyrestaurert orgel, starta 
kantor Sevinj Asgarova Øvrehus konserten på mektig vis 
med ”Toccata” av Gigout. 
Deretter vart det både korsong av Strandebarm songlag, 

hardingfelespel av Arngunn Bell Berge, 
toradar med Ole Gjerde, meir orgel og piano med kantor 
Ulf Krupka, vokale solistinnslag med Inger-Elisabet 
Trætteberg Viken og Tiril Maria Sleire, althorn v. Bodil 
Stranden – alt saman vakkert bunde saman med ulike 
litterære verk, lese av Arnhild Litlere. 

Kvelden kulminerte med det feiande flotte orgelverket 
”Toccata” av Vidor, der «dronninga av instrumenta» fekk 
sitja saman med 4 trompetar og ein trombone.

Strandebarm songlag. Foto: Å. Tangerås

Alle foto ovanfor: I. K. Tordal

Fullt trykk på galleriet med Sevinj Asgarova Øvrehus på orgel, med notehjelp av 
Olena Len. Messinggruppa er, frå lengst bort: Grete I. Lillefosse, Arild Hellesøy, Mette S. 
Fonneland, Hallgeir Aase og Margun M. Tordal. Foto: O. Brakestad

JUBILEUMSGUDSTENESTE
Så rann dagen for sjølve jubileumsgudstenesta.  Folk var 
oppmoda om å koma i bunad eller 1800-talsklede, og 
ein heil del tok oppmodinga på strak arm.  Soknerådet 
hadde eit ynskje om folketonemesse, og då bunadskledde 
dansarar svinga seg inn over golvet under preludiet, var 
tonen sett. 
Ein glad soknerådsleiar kunne pusta ut då det heile 
var over:  - For ein utruleg innsats frå bygdefolket!  
Margun Mikkelsen Tordal er eit einaste stort smil etter 
at siste gjesten har forlete festmiddagen.  – Me har 
fått ja og velvilje overalt der me har spurt om hjelp. 
Næringliv, frivillige, - alle stilte opp for kyrkja si. Lions 
i Strandebarm må nemnast – dei har gjort storveges 
innsats med parkering og tilrettelegging. Nei, dette var 
utruleg kjekt!  
Tagal står den kvitmåla jubilanten og seier ikkje stort, 
men håpet og trua er at bygninga er skodd og velbudd på 
nye 150 år, om bygda og soknerådet tek like godt vare på 
den i framtida.
Du kan sjå fleire bilder og videoar frå helga på 
Facebooksida til Strandebarm kyrkje.
Her er litt fleire bilder frå søndagen, med mange gode 
hjelparar og mange festkledde kyrkjefolk.

Utgongsresesjon med m.a. dansarar frå Kvemmingen spel- og dansarlag. 
Foto frå video: Å. Tangerås

Nokre av dei gode hjelparane: Renate B. Nernes, Odd Johan 
Tordal og Bodil Stranden, ho for anledninga i kjole frå 1904!

To muntre kyrkjefolk: Johan Storm Munch og Torill 
Gjerde. Han i dress og hatt som visstnok dr. Theodor 
Kinck hadde på seg ved vigslinga av kyrkja i 1876.

To muntre hjelparar: Olav Røyrvik og Olav Tombre 
i Lions var gode å ha, både ved parkering og som 
brannvakter inni kyrkja. Foto: Å. Tangerås

Fekk du ikkje kjøpt jubileumsboka?

Fortvil ikkje, boka på over 140 sider, spekka med bygdehistorie, ja, for det er mykje grunna kyrkja 
sine gamle bøker, at ein har så mykje kunnskap om folk og fe frå gamle tider. Her er mange gamle, 
gode historiar i  jubileumsboka, til sals for kr. 300,-. Du kan kjøpa den på Strandebarm Coop, eller 
ta kontakt med kyrkjekontoret på telefon 47483120 eller på e-post: post.kvam@kyrkja.no, så kan me 
senda i posten.

Ein nøgd jubileumskomité etter festmiddagen: 
F.v. Inger K. Tordal, Margun M. Tordal, Arne Gjerstad, 
Jorunn Lillefosse og Inger E. T. Viken

Kveldsdåp går heilt fint!
Vesle Birk søv trygt i mamma Christine sine armar. 
Det har vore ein lang dag for den vesle pjokken, og 
dåpen i Strandebarm kyrkje var det siste som skjedde, 
etter fest tidlegare på dagen.   - No er det rett heim og 
pump i seng, smiler mora. 

Kveldsgudstenester er komne for å bli. Ressursar og 
mannskap i kyrkja tilseier at me ikkje klarar leggja 
alle gudstenester til kl 11.00. Av og til må me nytta 
ettermiddag og kveld. I dei tilfeller opplever me at 
mange tenkjer at det ikkje let seg gjera å ha barnedåp.  

Men det er Chistine Steine Mjelde usamd i: - Det er berre 
å snu litt rundt i hovudet, og ta festen først, og dåpen 
til slutt. Ei heilt grei ordning, meiner tre-barnsmora på 
Linga. Kveldsdåp går heilt fint! 

Birk var namnet han fekk, og det kl. 17 om 
ettermiddagen! Stolte foreldre er Christine 
S. Mjelde og Jonas Eknes. Foto: O.S. Lid

Sommartida er for oss som gjer 
presteteneste i kyrkjelydane i Kvam ei 
tid som skil seg ut frå resten av året. 
Nokre av dei vanlege aktivitetane 
tar pause, gudstenestefrekvensen 
går ned grunna ferieavvikling, det 
er tida for friluftsgudstenester- og 
sommargudstenester i gravferds- og 
vigselskyrkja i Vikøy. Når sola i tillegg 
skin, fjorden blenkjer og blomane 
dansar i vinden går pulsen ned og 
energinivået opp. Me treng denne 
tida for å  lade batteria i møte med 
hausten og vinteren som me veit vil 
komme med store og små utfordringar 
og travle dagar med konfirmantar 
og kyrkjeklubb, gudstenester og 
gravferder. 

Men sjølv om kvilepulsen er innan 
rekkevidde sommarstid, kan me også 
oppleve å få dagar med fullt program. 
Eg fekk i juni dette året oppleve ein 
særs meiningsfull arbeidsdag fylt av 
både sorg og glede, vemod og latter. 

Dagen starta med gravferdssamtale i 
Norheimsund kyrkje. Samtalen med 
dei pårørande var lågmælt og fatta, 
den avdøde var gamal og dødsfallet var 
venta.  Sorga vart sett ord på, men også 
takksemda fekk plass. Dei gode minna 
var mange og desse vart raust delt med 
meg der me sat rundt bodet. Etter endt 
samtale var det ikkje vanskeleg å koma 
i gang med å skrive minneord. 

Då tida var inne, gjekk ferda vidare til 
Vikøy kyrkje der ein mangfaldig gjeng 

med kristenleiarar får den verdsvide 
kyrkja var samla. Kyrkjeleiarane var 
knytt til Det norske misjonsselskap 
(NMS) og hadde i 2 dagar vore samla 
til bibelundervisning og strategiarbeid 
på Framnes. Dagane vart avslutta med 
gudsteneste og eg fekk representere vår 
lokale kyrkjelyd  og dele ut nattverd 
saman med generalsekretær i NMS, 
Helge Gaard. Det gjorde prestevikaren 
audmjuk å få gjere teneste på denne 
gudstenesta. Orda lydde, elementa vart 
delt ut og einskapen var unik. 
 

Brødet som vi bryt, gjev oss del i Kristi 
kropp. Fordi det er eitt brød, er vi alle 
éin kropp…this is Jesus` body…this is 
Jesus` blood…» Kanskje aldri før har så 
mange nasjonalitetar vore samla rundt 
nattverdsbordet i den 188-årige kyrkja 
si historie? Ei sterk oppleving! 

Vèl tilbake på kontoret fekk eg brått 

ein telefon frå prosten på Voss. Om eg 
kunne rykke ut og melde eit dødsfall til 
ein familie i ein av nabokommunane 
til Kvam? Med bankande hjarte sette eg 
meg i bilen med politiet på høgtalaren 
med opplysningar om dødsfallet. Dei 
pårørande fekk seg ein støkk då presten 
denne ettermiddagen banka på døra. 
Sjokk vart til tårer, tårer til sorg, sorg 
til ord og ord til minner undervegs i 
samtalen. Samtidig var fellesskapet i 
familien sterkt. Likevel var det vondt å 
bryte opp. 

Når både gleda og sorga fyller kroppen 
kan det vere godt å gjere noko fysisk, 
før ein stig inn over dørterskelen 
heime. Eg hadde lenge tenkt meg på tur 
til ein av høgdegardane her i heradet, 
og denne dagen opna det seg ein sjanse. 
Ein bratt sti tok meg opp til slåttemark 
og fleire hus. I bak-kant av gardshusa 
fann eg fleire stiar og fekk meg ein fin 
rundtur i ukjend terreng. På veg ned 
tok eg mot til meg og banka på den 
eine stova. Ut steig eit «soknebarn» 
som glad inviterte meg inn på kaffi og 
twist, småprat og gode historiar. Då eg 
etter ei god stund tusla meg mot bilen 
igjen, kjende eg på takksemd. 
Vèl heime etter ein lang arbeidsdag, 
kunne eg ikkje anna enn å kjenne 
meg heldig. Eg har verdas mest 
meiningsfulle teneste som får møte 
menneske i alle slags situasjonar. 
Takk for tilliten! 

Prestevikar Norunn Rød Markhus

Ein sommardag i teneste for Gud og menneske i Kvam!

Gode ting skjer ved Mangarano
I mange år var Mangarano ein stad der menneske med spe-
dalske lidingar kunne få behandling. No er det menneske med 
rusproblemer som skal få hjelp.
Mangarano på Madagaskar har i mange år vore ein stad for 
omsorg og hjelp. Tidlegare fekk menneske med spedalsk sjuk-
dom – også kalla lepra - behandling der. På den tiden opplev-
de mange både sjukdom og utenforskap, og Mangarano var 
ein viktig stad for støtte og omsorg.
I dag er situasjonen annleis. Det er ikke lenger trong for den 
type behandling som tidlegare vart gitt på Mangarano, men 
området har framleis stor betydning for både lokalsamfunnet 
og mange andre.

Det er no avgjort å utvikla Mangarano til et psykososialt sen-
ter for menneske som har problem med rus eller lever med 
konsekvensane av rus.  
Saman med NMS-voluntør Arild Øystese Hansen og lokal-
befolkningen vart det starta eit omfattande ryddearbeid på 
Mangarano i 2025. Buskar, planter og høgt gras hadde teke 
over store deler av eigedommen, og området trengte skikkeleg 
rydding til framtidig aktivitet.

Prosjektet har fått god hjelp av Ramaria Julienne, også kjent 
som Maria. Ho er dotter av ein tidligare spedalsk pasient og 
har budd heile livet sitt på Mangarano. Ho kjenner området 
svært godt, og har vore ein viktig ressurs i arbeidet. I dag fun-
gerer ho som kontaktperson på Mangarano og fylgjer opp ak-
tivitetar der.

For å sikre stabil tilgang til vann på området, er det satt i gang 
bygging av et vanntårn. Dette er en viktig del av infrastruk-
turen på Mangarano og skal bidra til en trygg og pålitelig 
vannforsyning både til gjestehuset, de andre bygningene og 
eventuelle framtidige aktiviteter på området.

På Mangarano ligg forholda godt til rette for jordbruk og 
fiskeoppdrett. På området er det ein innsjø som tidligare var 
ein viktig ressurs då Mangarano var eit senter for personer 
med lepra. Innsjøen er i dag i ferd med å gro igjen, og den 
treng opprenskning og skjøtsel for å kunna brukast på ein god 
måte i framtida.

Resultata av arbeidet byrjar allereie å verta synlege. Områ-
det er rydda, plantene veks, dammane er tekne i bruk att,  og 
et lokalt team arbeider kvar dag for å ta vare på og utvikla 
Mangarano. Målet er at området skal verta ein stad som gir ny 
omsorg og støtte til menneske som trenger det.

Zonirina Herisitraka Fiantsosoanantenaina
Rådgjevar i NMS

KYRKJELYD OG MISJON

 -Det må bytast ut, Olav.  Kyr-
kjegardsarbeidar Bjørn Kåre er 
tindrande klari si tilråding til 
kyrkjeverja. : Det gamle sta-
kittgjerdet kring kyrkjegarden 
i Strandebarm er ikkje nokon 
pryd lenger. Det er mosegrodd, 
og gjennomrote mange stader. 

Bjørn Kåre og Yurii, vår gode slåtte-
kar, hiv seg rundt.  Prisar vert innhen-
ta, det gamle gjerdet fjerna.  

Oppkapping av nye plankar, 280 i 
talet, vert gjort inne på lageret hos 
leverandør Hardanger byggservice.  
Og før ein visste ordet av det, var 
gjerdet fornya.  

Bjørn Kåre er nøygd, og klør seg i 
skjegget: - Me skulle jo fått det gjort 
til jubileet – men då var det så mangt 

anna som hasta. No er på plass. 
Denne delen av kyrkjegarden vart 
etablert tidleg i 1980-åra, og gjerdet 
var nok like gammalt.

Men skal me beisa det, eller lata 
det gråna naturleg?  Kom med råd, 
strandbermingar!

Nytt gjerde kring kyrkjegarden i Strandebarm

Bileter frå Mangarano. Foto Zonirina H. Fiantsosoanantenaina

12    Kyrkjeblad for Kvam 3/2026



GUDSTENESTER I SOKNA
27. september
Ålvik kyrkje kl. 11.00

Strandebarm kyrkje kl. 11.00
Konfirmantpresentasjon og konfir-
mantjubilantar

Øystese kyrkje kl. 17.00
Utdeling av 4-årsbok

4. oktober
Norheimsund kyrkje kl. 11.00

11. oktober
Øystese kyrkje kl. 11.00

18. oktober
Norheimsund kyrkje kl. 11.00
Utdeling av 4-årsbok

25. oktober
Øystese kyrkje kl. 11.00
Bots- og bededag

Minnegudstenester 1. november

Øystese kyrkje kl. 11.00

Strandebarm kyrkje kl. 11

Ålvik kyrkje kl. 17.00

Vikøy kyrkje kl. 17.00

15. november
Norheimsund kyrkje kl. 11.00
Utdeling av 4-årsbok, Lys vaken

22. november
Øystese kyrkje kl. 11.00
Lys vaken

Strandebarm kyrkje kl. 17.00

Lysmesser 29. november

Norheimsund kyrkje kl. 16.00

Ålvik kyrkje kl. 17.00

29. november
Øystese kyrkje kl. 11.00

13. desember
Norheimsund kyrkje kl. 11.00

Lysmesse 13. desember
Strandebarm kyrkje kl. 17.00

20. desember
Vikøy kyrkje kl. 11.00
Adventsgudsteneste

Julaftangudstenester 24. des.
Ålvik kyrkje kl. 14.00

Norheimsund kyrkje kl. 14.00
 
Strandebarm kyrkje kl. 16.00

Øystese kyrkje kl. 16.00

NB! Det kan koma endringar. Sjå lysing i 
HF eller nettsida www.kyrkja.no/kvam

FRÅ KYRKJEBØKENE

Dåp Gravferd

Øystese sokn
Sofie Kvåle Haltvik
Emil Kvåle Haltvik 
Sofie Kvåle Syrstad
Hans Genius Torpe
Nora Flotve Neteland
Vetle Torpe
Håkon Valland Belsnes
Øystein Laupsa Nistad
Kyrre Stuve
Ingvild Torsvik Bakken
Tilde Ulvund Froestad
Gustav Vare Børven
Andor Sekse
Mina Nesbø Jakobsen

Vikøy sokn
Frida Solberg Hylland
Leah Byrkjeland Gaarder
Sverre Rødberg Norheim
Åse Storeide Berge

Ålvik sokn
Emmet Sjo Knutsen

Vigde

Øystese sokn
Hanne Vatle Mo og Steffen Mo
Kari Algrøy Salthella og Kjetil Gundersen
Astrid Helena Klyve og Eskil Klyve Engås
Vilde Heradstveit Øyri og Håkon Vike 
Engum

Vikøy sokn
Linn Merete Børven og Frank Fosso
Nina Steine og Marius Thorstensen 
Sande
Anne Kannewurf Fosso og Svein-Erik 
Rise

Strandebarm sokn
Camilla Walla og Isak Haugen (Hardin-
gasete)
Henriette Crook og Isac Rød
Kristin Tuva Gåsdal Folgerø og 
Øyvind Syversen

Øystese sokn
Kjell Kåre Ludvigsen
Reidun Nyland
Lars Børve
Kari Thorbjørnsen
Gaute Arne Fagervik
Åge Martin Kanikeberg
Leif Haugland
Kåre Mæland
Gjertrud Mo
Åsmund Sandven
Odd Håkon Hammarqvist
Henrik Henriksen
Alfred Johan Lentz
Ulf Lillemoen

Vikøy sokn
Sven Rune Nilsson
Gjermund Neteland
Henrik Rosseland
Reidun Annie Sørheim Fykse
Hilda Fonneland
Olav Rykken
Silje Helén Nysæther Malm

Ålvik sokn
Reidun Fossdal Aalvik
Torunn Ringheim

Strandebarm sokn
Lars Mundheim Oma
Berit Susort

Din lokale faghandel

I livets vanskelegaste augeblikk er me her for deg

Døgnope vakttelefon 56 55 82 90
Blomebestilling 56 55 10 55Din lokale bilforhandlar

 
Tlf   56550455

KUNST
S T E L L

• oppussing  
• namnetilføring  
• sal av gravminne  
• gravstell

gravsteinar

456 62 074 
kuns t s t e l l@gmai l . com

 - Nei, så fine dei var!  Røynde og 
slitne arbeidshender frå aldrande 
deltakarar på føremiddagstreffet, 
stryk over mjuke liner i bøke-mate-
rialet som stolane er laga av.
 - Og så var det jo rett farge også – 
nei, dette vart fint.  

Nye stolar kring borda bak i kyrkja 
har vore påemna mange gonger, men 
som så ofte elles i livet, så har det vor-
te utsett. No baud høvet seg: evigunge 
Harald Kjosås trykte på kyrkjeverja, 
og minna om at det var kome pen-
gar på konto frå ein anonym gjevar i 
Øystese til føremålet.  Franckie vart 
sett på jobben med å finna stolar på 
den store verdsveven, - og brått ein 
dag var dei her. 24 gode stolar til å 
sessa seg kring bordet med, eller til å 
fylla ut på ledige rekkjer i kyrkja, når 
trongen for sitjeplassar er stor. 

Dei gamle klappstolane som har vore 
der i 20 år, har Kabuso fått att. Dei 
høyrer heime i Ingebrigt Vik-museet 
– men har slett ikkje vore sakna, trur 
me. 
Nyt sessen! 

Nye stolar i Øystese

Foto: F. Andrianaivo

Søndagsskule i Øystese
Det vert søndagsskule heima hjå oss 
i Einarhaug 28 desse laurdagane i 
haust kl 11-12: 

	 5. sept.    14. nov.	
	 17. okt.    5. des.
 
Det vert bibelforteljing, song, leikar 
og aktiviteter og alle får med heim eit 
søndagsskuleblad kvar gong. 

Kari Furnes Aalvik, Øystese søndagsskule 

Briller - kontaktlinser - ur
www.optikar-bjelland.no   tlf.: 56 55 20 50

Bjelland

 

Ein ny bank du allereie 
kjenner
No er me Sparebanken Norge. Me er framleis 
dei same lokale folka med det same lokale 
engasjementet.
Ope 10.00–15.00

sbnorge.no

Briller - kontaktlinser - ur
www.optikar-bjelland.no   tlf.: 56 55 20 50

Bjelland
www.hardangerbyggsenter.no

 

Gule’s Landbruk har eit 
breitt sortiment av reiskap 
for jordbrukar, entrepre-
nørar og kommunar.

Hardangerfjordvegen 569, 5610 Øystese.  Tlf 56 55 53 19

Firmapost@gules.no

TRANSPORT | KRANARBEID | MASKINTRANSPORT
CONTAINERUTLEIGE | SAL AV FÔR, SINGEL OG SAND

Øystese | 56 55 59 22 | janmo.no gl
yn

t.n
o

Installasjon og service av: 
 - Sterk- og svakstraum
 - Tele og datanettverk

Tlf: 56 55 04 40  ·  www.oelas.no

- brei erfaring innan bustad, industri og landbruk
DIN LOKALE ELEKTRIKAR

- ENØK og smarthusløysingar
- Varmepumper

Arvid Strømme og Hildegunn Strømme 
tlf. 995 97 848 • kunststell@gmail.com

KUNST
S T E L L

Eikner Naturstein AS 
Ulsmågveien 27 
5224 NESTTUN 
Tlf. 55 98 70 00 
firmapost@eikner.no www.eikner.no

Leiv Magnar Fosse  
tlf. 406 11 817 •leivmagnarfosse@gmail.com 

L.M. 
Fosse

Gravminner
- spør våre lokale samarbeidspartnere

Strandebarm og Mundheim:

Ålvik, Øystese, Vikøy og Tørvikbygd:

Du når oss på tlf 915 45 745

Informasjon
Avsendar: 
Kyrkjeblad for Kvam
Postboks 39
5601 Norheimsund

Treng du eit lokale?
Dåp, minnestund, møter, åremålsdagar og kurs – kyrkja i Kvam har lokale med 
plass til mange til leige, både i Norheimsund og Strandebarm. 

Det går ein jamn straum av menneske inn og ut dørene i kyrkjelydsalane i Norheim-
sund og Strandebarm. Det er knapt ei veke utan at salane er utleigde til ei eller anna 
samling. Minnestunder etter gravferder er det kanskje flest av, men også kurs 
og møter av ulikt slag finn sin plass i våre ljose og trivelege lokale. 

Ta kontakt med kyrkjekontoret på: post.kvam@kyrkja.no eller telefon 41 40 00 35.

I kyrkjelydshuset i Strandebarm kan det 
dekkast til opptil 90 stk.

I Norheimsund har me hatt opptil 125 stk. på kurs

KJØP EIN TANGENT! 
No er det enkelt å vera med og gje Norheimsund kyrkje det instrumentet kyrkja fortener.  Via QR-koden vert du sendt 
til heimesida til Hardingtonar, der du vert linka vidare til kjøp av ein elektronisk tangent. Prisen pr tangent er sett til 
minimum kr 3000,-   Dersom me klarar å selja ut alle tangentane,  er me rett og slett nesten i mål!  
Dei klarte det i Øystese – då bør me klara det i Norheimsund også. Du kan også gå inn på hardingtonar.no/flygel
Takk for ditt bidrag! 

